
დანართი №9
ინსტრუქცია

საბაჟო საწყობის პროცედურის შესახებ ინსტრუქცია

მუხლი 1. ზოგადი დებულებები

1. საბაჟო საწყობის პროცედურა საშუალებას იძლევა, საბაჟო საწყობში ან საბაჟო ორგანოს საწყობში ან შენახვის სხვა ადგილზე დასაწყობდეს:

ა) უცხოური საქონელი იმპორტის გადასახდელის გადახდის ვალდებულებისა და საქონლის მიმართ ვაჭრობაში დამცავი ღონისძიების გამოყენების გარეშე, თუ ამ საქონლის საქართველოს საბაჟო ტერიტორიაზე შემოტანა ან საქართველოს საბაჟო ტერიტორიიდან გატანა აკრძალული არ არის;
ბ) საქართველოს საქონელი, ამ ინსტრუქციის მე-3 მუხლის შესაბამისად.
2. საბაჟო საწყობის პროცედურაში მოქცეული საქონელი უნდა დარჩეს უცვლელ მდგომარეობაში, გარდა იმ ცვლილებებისა, რომლებიც გამოწვეულია:

ა) ბუნებრივი ცვეთით;

ბ) შენახვის ნორმალური პირობებისათვის დამახასიათებელი ბუნებრივი დანაკარგებით;

გ) საქონლის შენახვის უზრუნველყოფის, სასაქონლო სახის/მდგომარეობის გაუმჯობესების, ტრანსპორტირებისა და გაყიდვის ხელშეწყობის მიზნით, ამ ინსტრუქციის მე-5 მუხლის პირველი პუნქტით გათვალისწინებული ოპერაციების განხორციელებით.

მუხლი 2. საბაჟო საწყობის პროცედურის დეკლარირება

1. საბაჟო საწყობის პროცედურაში საქონლის დეკლარირება ხორციელდება:

ა) საქონლის საბაჟო დეკლარაციის წარდგენით;

ბ) საჯარო სამართლის იურიდიული პირის – საქართველოს შინაგან საქმეთა სამინისტროს მომსახურების სააგენტოს (შემდგომში – სააგენტო) სტრუქტურული ერთეულების სარეგისტრაციო სამსახურებში განთავსებულ გაფორმების ადგილებში – ავტოსატრანსპორტო საშუალების საბაჟო დეკლარაციის წარდგენით – საგარეო-ეკონომიკური საქმიანობის ეროვნული სასაქონლო ნომენკლატურის (შემდგომში – სეს ესნ) 8429, 8701, 8702, 8703, 8704, 8705 და 8711 სასაქონლო პოზიციებით გათვალისწინებულ მექანიკურ სატრანსპორტო საშუალებებზე (რომლის შიგაწვის ძრავას ცილინდრის მუშა მოცულობა 50 სმ​3-ზე მეტია, ხოლო ელექტროძრავის შემთხვევაში − მაქსიმალური გამომუშავებული სიმძლავრე 4 კვტ-ზე მეტია) ან 8716 სასაქონლო პოზიციით გათვალისწინებული მისაბმელებზე და ნახევრადმისაბმელებზე.

2.  სეს ესნ-ის 8429, 8701, 8702, 8703, 8704, 8705, 8711 სასაქონლო პოზიციებით გათვალისწინებული მექანიკური სატრანსპორტო საშუალება (რომლის შიგაწვის ძრავას ცილინდრის მუშა მოცულობა 50 სმ​3-ზე მეტი, ხოლო ელექტროძრავის შემთხვევაში – მაქსიმალური გამომუშავებული სიმძლავრე 4 კვტ-ზე მეტია) და 8716 სასაქონლო პოზიციით გათვალისწინებული მისაბმელი და ნახევრადმისაბმელი, საბაჟო საწყობის საბაჟო დეკლარაციის წარდგენამდე, საექსპერტო შემოწმებისათვის უნდა წარედგინოს სააგენტოს, რომელიც ადგენს „მექანიკური სატრანსპორტო საშუალებების დათვალიერების აქტს (ფორმა 2).

3. ამ მუხლის მე-2 პუნქტით განსაზღვრული ვალდებულებები არ ვრცელდება იმ სატრანსპორტო საშუალებებზე:

ა) რომელიც შემოყვანილია იურიდიული პირის მიერ და რომელიც რეგისტრირებული არ ყოფილა;

ბ) რომელსაც წინმსწრები საბაჟო პროცედურის/რეექსპორტის დეკლარირებისას სააგენტოს თანამშრომლის მიერ უკვე ჩაუტარდა სავალდებულო საექსპერტო შემოწმება.

4. საბაჟო საწყობის პროცედურაში მოქცეული საქონლის შენახვის ვადა განისაზღვრება საქართველოს საბაჟო კოდექსის 123-ე მუხლის შესაბამისად.

5. საბაჟო საწყობის პროცედურაში მოქცეული საქონლის შენახვის ვადის გაგრძელების შემთხვევაში:

ა) წინასწარ განსაზღვრული ვადის გასვლამდე თავდაპირველ საქონლის საბაჟო დეკლარაციაში შედის ცვლილება და მიეთითება საქონლის შენახვის გაგრძელებული ვადა დღეებში, ხოლო ავტოსატრანსპორტო საშუალების საბაჟო დეკლარაციაში მიეთითება საქონლის შენახვის ვადის ამოწურვის ახალი თარიღი;

ბ) წინასწარ განსაზღვრული ვადის გასვლის შემდეგ, რაც წარმოადგენს საბაჟო პროცედურის პირობების დარღვევას, წარმოდგენილი უნდა იქნეს ახალი საბაჟო დეკლარაცია.

მუხლი 3. საბაჟო საწყობის პროცედურაში საქართველოს საქონლის მოქცევა

1. საქართველოს საბაჟო კოდექსის 122-ე მუხლის მე-3 ნაწილის შესაბამისად, საბაჟო საწყობის პროცედურაში შესაძლებელია მოექცეს თავისუფალ მიმოქცევაში გაშვებული საქონელი, რომელსაც აქვს დეფექტი ან რომლის რაოდენობა, ხარისხი, შეფუთვა ან აღწერილობა არ შეესაბამება საგარეო-ეკონომიკური გარიგების პირობებს და ამის გამო იგი უბრუნდება მომწოდებელს ან მის მიერ მითითებულ სხვა პირს. ამასთან, დაკმაყოფილებულ უნდა იქნეს შემდეგი პირობები:

ა) საქონელი არ უნდა იქნეს გამოყენებული და გადამუშავებული საქართველოს ტერიტორიაზე;

ბ) შესაძლებელი უნდა იყოს საბაჟო ორგანოს მიერ საქონლის იდენტიფიცირება;

გ) საქონელი საბაჟო საწყობის პროცედურაში მოქცეულ უნდა იქნეს თავისუფალ მიმოქცევაში გაშვების დღიდან 6 თვეში;
დ) საქონლის საბაჟო დეკლარაციასთან ერთად წარდგენილ უნდა იქნეს:

დ.ა) პირის განცხადება საქონლის დეფექტის არსებობის, რაოდენობის, ხარისხის, შეფუთვისა და აღწერილობის საგარეო – ეკონომიკური გარიგების პირობებთან შეუსაბამობის შესახებ;

დ.ბ) მომწოდებლისათვის ან მის მიერ მითითებული სხვა პირისათვის საქონლის დაბრუნებაზე მომწოდებლის თანხმობის დამადასტურებელი წერილობითი დოკუმენტი.
2. საბაჟო საწყობის პროცედურაში მოქცევის მომენტიდან საქონელი კარგავს საქართველოს საქონლის სტატუსს და იძენს უცხოური საქონლის სტატუსს.

3. საბაჟო საწყობის პროცედურაში მოქცეული საქართველოს საქონლის საქართველოს საბაჟო ტერიტორიიდან გატანის მიზნით ხორციელდება მისი რეექსპორტი, რაც წარმოადგენს ამ საქონელზე გადახდილი იმპორტის გადასახადის დაბრუნების საფუძველს.
მუხლი 4. საბაჟო საწყობის პროცედურაში მოქცეული საქონლის შენახვა

1. საბაჟო საწყობის პროცედურაში მოქცეული საქონლის შენახვა შესაძლებელია საბაჟო საწყობში, საბაჟო ორგანოს საწყობში და გაფორმების ეკონომიკურ ზონაში, აგრეთვე შენახვის სხვა ადგილას, ამ მუხლის მე-2 პუნქტით გათვალისწინებულ შემთხვევებში.

2. სხვა ადგილას საქონლის შენახვა შესაძლებელია:

ა) როცა არ არსებობს საბაჟო საწყობი, რომელიც აკმაყოფილებს საქონლის შენახვისათვის აუცილებელ პირობებს (რადიაციული, საშიში ტვირთი, არაგაბარიტული და სხვა) და საქონლის მიმღების მიერ გაფორმების საბაჟო ორგანოში წარდგენილია იმპორტის გადასახდელის ეკვივალენტური თანხის ოდენობის გარანტია;

ბ) როცა საქონლის შენახვის უზრუნველყოფისათვის ან/და გაყიდვისა და ტრანსპორტირების ხელშეწყობის მიზნით, ამ ინსტრუქციის მე-5 მუხლის პირველი პუნქტის შესაბამისი ღონისძიებების განხორციელება საბაჟო საწყობის ტერიტორიაზე შეუძლებელია და საქონლის მიმღების მიერ გაფორმების საბაჟო ორგანოში წარდგენილია იმპორტის გადასახდელის ეკვივალენტური თანხის ოდენობის გარანტია;

გ) როცა საქონლის მიმღებს წარმოადგენს „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონით გათვალისწინებული სამინისტრო ან მის გამგებლობაში არსებული სახელმწიფო საქვეუწყებო დაწესებულება ან ადგილობრივი თვითმმართველობის ორგანო;

დ) საერთაშორისო მიმოსვლისათვის გახსნილ საზღვაო ნავსადგურში განსაზღვრულ ტერიტორიაზე;
ე) როცა საქონლის შენახვა ხორციელდება საქონლის მიმღების/იმპორტიორის საწყობში, ხოლო საქონელი წარმოადგენს გადამზიდი სატრანსპორტო საშუალების მეშვეობით შემოტანილ:

ე.ა) სეს ესნ-ის 8703 სასაქონლო პოზიციით გათვალისწინებულ საქონელს;

ე.ბ) ახალ (საქართველოში შემოტანამდე დაურეგისტრირებელ), სეს ესნ-ის 8429, 8701, 8702, 8704, 8705 და 8711 სასაქონლო პოზიციებით გათვალისწინებულ მექანიკურ სატრანსპორტო საშუალებებს (რომლის შიგაწვის ძრავას ცილინდრის მუშა მოცულობა 50 სმ3-ზე მეტია, ხოლო ელექტროძრავის შემთხვევაში − მაქსიმალური გამომუშავებული სიმძლავრე 4 კვტ-ზე მეტია) და 8716 სასაქონლო პოზიციით გათვალისწინებული მისაბმელებს და ნახევრადმისაბმელებს;

ვ) შემოსავლების სამსახურის თანხმობით, საქონლის მიმღების/იმპორტიორის საწყობში ავტონაწილების შენახვისას;

ზ) იდენტიფიცირებული ავტოსადგომის ტერიტორიაზე, არა უმეტეს 30 კალენდარული დღით – სეს ესნ-ის 8702 სასაქონლო პოზიციით გათვალისწინებული მგზავრთა გადასაყვანად განკუთვნილი ავტომობილის (რომლის დასასხდომი ადგილების რაოდენობა, გარდა მძღოლის ადგილისა, აღემატება 8-ს, მაგრამ არ აღემატება 16-ს და რომლის სიგრძე არ აღემატება 8 მეტრს, აგრეთვე გადაბმულისა მისაბმელთან, რომლის ნებადართული მაქსიმალური მასა არ აღემატება 750 კგ-ს), 8703 სასაქონლო პოზიციით გათვალისწინებული მექანიკური სატრანსპორტო საშუალების (რომლის შიგაწვის ძრავას ცილინდრის მუშა მოცულობა 50 სმ3-ზე მეტია, ხოლო ელექტროძრავის შემთხვევაში − მაქსიმალური გამომუშავებული სიმძლავრე 4 კვტ-ზე მეტია), 8704 21 და 8704 31 სასაქონლო სუბპოზიციებით გათვალისწინებული ძრავიანი სატრანსპორტო საშუალებებისა, თუ ამოიწურა საბაჟო დეკლარაციის წარდგენისათვის ამ ბრძანებით დამტკიცებული „საქონლის საბაჟო პროცედურაში ან რეექსპორტში დეკლარირებისა და გაფორმების შესახებ“ ინსტრუქციით (დანართი №8) მე-2 მუხლის მე-5 პუნქტის შესაბამისად გაგრძელებული ვადა და წარდგენილია არანაკლებ იმპორტის გადასახდელის თანხის შესაბამისი გარანტია.

მუხლი 5. საბაჟო საწყობის პროცედურაში მოქცეული საქონლის მიმართ დასაშვები ქმედებები

1. საბაჟო საწყობის პროცედურაში მოქცეული საქონლის მიმართ დასაშვებია საქონლის შენახვის უზრუნველყოფის, სასაქონლო სახის/მდგომარეობის გაუმჯობესების, ტრანსპორტირებისა და გაყიდვის ხელშეწყობის მიზნით ოპერაციების განხორციელება, კერძოდ:
ა) ვენტილაცია, განიავება, გამოშრობა, მტვრის მოცილება, გასუფთავება, შეფუთვა, დამცავ შეფუთვაში მოთავსება, შეფუთვის მწყობრში მოყვანა, პარტიის დანაწილება, დახარისხება, გზავნილების ფორმირება, დამცავი საფენისა და კონსერვანტის ჩატანება, დამცავი მოწყობილობის შეყვანა; 
ბ) მარტივი ოპერაციების ფარგლებში, ტრანსპორტირების ან შენახვის დროს გამოწვეული დაზიანებების ელემენტარული შეკეთება, 
გ) ანტიკოროზიული საფენის ჩატანება ტრანსპორტირების წინ;

დ) შენახვის ოპტიმალური ტემპერატურული რეჟიმის შექმნა (გაციება, გაყინვა, გახურება);

ე) სატრანსპორტო საშუალებაზე დამცავი საფარის დატანა ან/და მოშორება;

ვ) ტრანსპორტირების შემდეგ საქონლის რეკონსტრუქცია;

ზ) ინვენტარიზაცია, სინჯის/ნიმუშის აღება, დახარისხება, გაცრა, მექანიკური გაფილტვრა და საქონლის აწონვა;

თ) დაზიანებული ან დაბინძურებული/დასნებოვნებული კომპონენტების/დეტალების მოშორება;

ი) შენახვა, პასტერიზაციის, სტერილიზაციის, დასხივების ან დამცავი საშუალებების დამატებით;

კ) დატვირთვა/გადმოტვირთვა/გადატვირთვა;
ლ) საქონლის განთავსება სადემონსტრაციო სტენდებზე;

მ) დაკომპლექტებასთან ან სამუშაო მდგომარეობაში მოყვანასთან დაკავშირებული მარტივი ოპერაციები;

ნ) რაციონალურად განლაგების მიზნით საქონლის გადაადგილება საბაჟო საწყობში;

ო) ტესტირება (გამოცდა);

პ) საქონლის დემონსტრირება საბაჟო კონტროლის ზონაში;

ჟ) სეს ესნ-ის 8701, 8702, 8703, 8704, 8705, 8711 (რომლის ძრავას მუშა-მოცულობა 50 სმ​3-ზე მეტია) ან 8716 (მისაბმელები და ნახევრადმისაბმელები) სასაქონლო პოზიციებში აღწერილი და კლასიფიცირებული სატრანსპორტო საშუალება, საქონლის მესაკუთრის მიერ დროებით (არაუმეტეს 48 საათისა) გატანილ იქნეს საბაჟო საწყობიდან. ამასთან, საქონლის დროებით გატანა ხორციელდება ამ ბრძანებით დამტკიცებული „საბაჟო ზედამხედველობის შესახებ“ ინსტრუქციის (დანართი №3) შესაბამისად გამოწერილი ავტოსატრანსპორტო საშუალების აღრიცხვის მოწმობით;

რ) პარაზიტების საწინააღმდეგოდ დამუშავება;

ს) ჟანგსაწინააღმდეგო დამუშავება (მათ შორის, შეღებვა);

ტ) დამუშავება:

ტ.ა) ტემპერატურის მარტივი მატებით, შემდგომი დამუშავების ან დისტილაციის პროცესების გარეშე; ან

ტ.ბ) ტემპერატურის მარტივი დაკლებით;

შენიშვნა: „ტ“ ქვეპუნქტით გათვალისწინებული ქმედებები დასაშვებია იმ შემთხვევაშიც, თუ აღნიშნული გამოიწვევს საქონლის სეს ესნ-ის თერთმეტნიშნა კოდის ცვლილებას.
უ) ელექტროსტატიკური დამუშავება, ქსოვილების გაუთოვება/გასწორება;

ფ) დამუშავება, რომელიც შედგება შემდეგი ოპერაციებისაგან:

ფ.ა) ხილის გასუფთავება ან/და დაკურკვა, გამომშრალი ხილისა და ბოსტნეულების დაჭრა ან დამტვრევა, ხილის ხელახალი დატენიანება/რეჰიდრაცია, ან

ფ.ბ) ხილის დეჰიდრაცია, იმ შემთხვევაშიც, თუ იგი გამოიწვევს საქონლის სეს ესნ-ის თერთმეტნიშნა კოდის ცვლილებას;

ქ) ტყავების გამტკნარება, გაწმენდა და დაჩხვლეტა;

ღ) საქონლის დამატება ან დამხმარე კომპონენტების დამატება ან შეცვლა, მანამ, სანამ ასეთი დამატება ან შეცვლა შედარებით შეზღუდულია ან გამიზნულია ტექნიკური სტანდარტების დაკმაყოფილებისთვის და არ ცვლის ან აუმჯობესებს პირვანდელი საქონლის მუშაობას, იმ შემთხვევაშიც კი, როცა ეს იწვევს საქონლის სეს ესნ-ის თერთმეტნიშნა კოდის ცვლილებას დამატებული ან გამოცვლილი საქონლისთვის;

ყ) სითხეების გაზავება ან კონცენტრირება, დამატებითი დამუშავების ან გამოხდის პროცესის გარეშე, იმ შემთხვევაშიც კი, როცა ეს იწვევს საქონლის სეს ესნ-ის განსხვავებული თერთმეტნიშნა კოდის წარმოქმნას;

შ) ერთი და იმავე სახის, მაგრამ განსხვავებული ხარისხის საქონლის შერევა სტაბილური ხარისხის ან დამკვეთის/მყიდველის მიერ, საქონლის ტიპის ცვლილების გარეშე, მოთხოვნილი ხარისხის მისაღებად;

ჩ)  სეს ესნ-ის 27-ე თავში კლასიფიცირებული, ბიოდიზელის შემცველი ბუნებრივი აირის ან საწვავის შერევა ისეთ ბუნებრივ აირთან ან საწვავთან, რომელიც არ შეიცავს ბიოდიზელს, თუ აღნიშნული ოპერაციის მიზანია საქონლის სტაბილური ხარისხის ან დამკვეთის/მყიდველის მიერ, საქონლის ტიპის ცვლილების გარეშე მოთხოვნილი ხარისხის მისაღება. ამასთან, ამ ქვეპუნქტით გათვალისწინებული ოპერაცია დასაშვებია იმ შემთხვევაშიც, როცა ეს იწვევს საქონლის სეს ესნ-ის თერთმეტნიშნა კოდის ცვლილებას;

ც) ბუნებრივი აირის/საწვავისა და ბიოდიზელის შერევა, როდესაც ნარევი შეიცავს 0,5%-ზე ნაკლებ ბიოდიზელს ან ბუნებრივ აირს/საწვავს;

ძ) საქონლის დაყოფის ან ამოჭრის მარტივი ოპერაციები;

წ) შეფუთვა, შეფუთვიდან ამოღება, შეფუთვის შეცვლა, გადასხმა და ჭურჭელში გადატანის მარტივი ოპერაციები, იმ შემთხვევაშიც, როცა ეს გამოიწვევს საქონლის სეს ესნ-ის თერთმეტნიშნა კოდის ცვლილებას; 
ჭ) მარკირება (მ.შ. აქციზური მარკების დაკვრა), მარკის, ლუქის, იარლიყის/ეტიკეტის, ფასის ნიშნულის ან სხვა მსგავსი განმასხვავებელი ნიშნების დამაგრება, მოხსნა ან შეცვლა;
ხ) ტექნიკურ სტანდარტებთან შესაბამისობის შემოწმების მიზნით, მარტივი ოპერაციებით მექანიზმების, აპარატურის ან/და სატრანსპორტო საშუალებების ტესტირება, მორგება, მოწესრიგება, რეგულირება;

ჯ) მილების საერთების დაბლაგვება, კონკრეტული ბაზრებისთვის მოსამზადებლად;

ჰ) დენატურირება, იმ შემთხვევაშიც, თუ აღნიშნული იწვევს საქონლის სეს ესნ-ის თერთმეტნიშნა კოდის ცვლილებას;
ჰ1) საქონლის შენახვის უზრუნველყოფის, ტრანსპორტირებისა და გაყიდვის ხელშეწყობის მიზნით საჭირო სხვა ისეთი ოპერაციები, რომლებიც არ ცვლის და არ აუმჯობესებს საქონლის პირვანდელ ბუნებას/ტიპს.
2. ამ მუხლის პირველი პუნქტის შესაბამისად განხორციელებულმა ოპერაციებმა არ უნდა გამოიწვიოს სასაქონლო კლასიფიკაციის შეცვლა სეს ესნ-ის მიხედვით, ციფრული კოდის მეთერთმეტე ნიშნის დონემდე, გარდა იმ შემთხვევისა, როდესაც ასეთი ცვლილება დაშვებულია ამავე პუნქტის შესაბამისი ქვეპუნქტით.

3. ამ მუხლის პირველი პუნქტის „ჟ“ ქვეპუნქტის შესაბამისად საბაჟო საწყობიდან დროებით გატანილი საქონლის მიმართ თავისუფალი მიმოქცევის პროცედურის ან რეექსპორტის გამოყენების შემთხვევაში (მათ შორის, საკუთრების უფლების გადაცემისას) ან საბაჟო საწყობის პროცედურის გამოყენებით სხვა საბაჟო საწყობში ან დროებით შენახვის სხვა ადგილზე განთავსებისას, მისი დაბრუნება საბაჟო საწყობში სავალდებულო არ არის.

4.  საბაჟო საწყობის მფლობელი უფლებამოსილია, საქონლის მესაკუთრის თანხმობით ერთ სათავსში განათავსოს განსხვავებული წარმოშობის ქვეყნისა და ხარისხის ნავთობი ან ნავთობპროდუქტები, ამ მუხლის მე-2 პუნქტის მოთხოვნათა გათვალისწინებით. ამასთან, დანაკლისის აღმოჩენის შემთხვევაში, საგადასახადო ან/და საბაჟო ვალდებულება გამოითვლება ერთ სათავსში დასაწყობებული საქონლიდან უდიდესი ერთეულის ფასის საფუძველზე.

5. საბაჟო საწყობის ან შენახვის სხვა ადგილის მფლობელი უფლებამოსილია, საქონლის ტრანსპორტირებისათვის ან შეფუთვისათვის გამოყენებული ნაწარმი, რომელიც საბაჟო საწყობში ან შენახვის სხვა ადგილზე რჩება სატრანსპორტო საშუალების გახსნისა და საქონლის გადმოტვირთვის, ან ამ მუხლის პირველი პუნქტების შესაბამისად განხორციელებული ოპერაციების შემდეგ, მოაქციოს შესაბამის საბაჟო პროცედურაში ან განახორციელოს რეექსპორტი ან საქართველოს საბაჟო კოდექსის XV თავით განსაზღვრული განკარგვის ღონისძიება. ამასთან, აღნიშნული ნაწარმის თავისუფალ მიმოქცევაში გაშვება ექვემდებარება იმპორტის გადასახდელის გადახდას ისევე, როგორც საქართველოს საბაჟო ტერიტორიაზე ასეთი მდგომარეობის საქონლის თავისუფალ მიმოქცევაში გაშვება.

6. თუ საბაჟო საწყობში შენახული საქონლის დანაკლისი არ აღემატება დეკლარირებული რაოდენობის 3 პროცენტს, საბაჟო ორგანო საბაჟო დეკლარაციაში შესაბამის ცვლილებებს ახორციელებს დეკლარანტის მიერ გაცხადებული და საბაჟო საწყობის მიერ დადასტურებული საქონლის რაოდენობის გათვალისწინებით.

მუხლი 6. საბაჟო საწყობში შენახულ საქონელზე საკუთრების უფლების გადაცემა

1. საბაჟო საწყობში შენახულ, საბაჟო საწყობის პროცედურაში მოქცეულ საქონელზე საკუთრების უფლების გადაცემა დასაშვებია საქონლის მესაკუთრესა და ნებისმიერ სხვა პირს შორის წერილობით გაფორმებული ხელშეკრულების ან საქონლის ნასყიდობის სხვა დოკუმენტის საფუძველზე.

2. ამ მუხლის პირველი პუნქტით გათვალისწინებული საქონლის შემძენის მიერ ნებისმიერი საბაჟო პროცედურის/რეექსპორტის გამოყენებამდე, ხელშეკრულების მოშლის შემთხვევაში, საქონლის გამსხვისებელს უნარჩუნდება ამ მუხლის პირველ პუნქტში მითითებული უფლება. აღნიშნულის შესახებ ინფორმაცია მიეწოდება საბაჟო ორგანოს.

3. ამ მუხლის პირველი პუნქტით გათვალისწინებული საქონლის ახალი მესაკუთრე ვალდებულია, ხელშეკრულების ან საქონლის ნასყიდობის სხვა დოკუმენტის შესაბამისად, საკუთრების უფლების შეძენიდან არაუგვიანეს 30 კალენდარული დღისა განახორციელოს ამ საქონლის დეკლარირება შესაბამის საბაჟო პროცედურაში ან რეექსპორტში. ამასთან, შიდა გადამუშავების შედეგად მიღებულ გადამუშავებულ პროდუქტზე, გადაუმუშავებელ საქონელზე, ნარჩენზე ან/და ჯართზე საკუთრების უფლების გადაცემის შემთხვევაში შესაბამისი საქონელი შესაძლებელია მოექცეს თავისუფალ მიმოქცევაში გაშვების, ექსპორტის ან საბაჟო საწყობის პროცედურაში, ან განხორციელდეს საქონლის რეექსპორტი ან განკარგვა.

4. საბაჟო საწყობში შენახული, საბაჟო საწყობის პროცედურაში მოქცეული საქონელი (შიდა გადამუშავების შედეგად მიღებული გადამუშავებული პროდუქტის, გადაუმუშავებელი საქონლის, ნარჩენის ან/და ჯართის და საქართველოში მიზნობრივი დანიშნულებით შემოტანილი საქონლის გარდა) შესაძლებელია დაგირავდეს მოთხოვნის უზრუნველყოფის საშუალებად, საქონლის მესაკუთრესა და ნებისმიერ სხვა პირს შორის წერილობით დადებული გარიგებისა და ამ გარიგებით განსაზღვრული გირავნობის უფლების საჯარო რეესტრში („საგზაო მოძრაობის შესახებ“ საქართველოს კანონის 53-ე მუხლის პირველი პუნქტით განსაზღვრულ სატრანსპორტო საშუალებასა და სასოფლო-სამეურნეო მანქანის დამხმარე ტექნიკურ საშუალებაზე – სააგენტოში) რეგისტრაციის საფუძველზე.

5. დაგირავებული საქონლის საქართველოს სამოქალაქო კოდექსის 260​1 მუხლის შესაბამისად მოგირავნის საკუთრებაში გადასვლის შემთხვევაში, მოგირავნე ვალდებულია, საკუთრების უფლების შეძენიდან არაუგვიანეს 30 კალენდარული დღისა, განახორციელოს ამ საქონლის დეკლარირება შესაბამის საბაჟო პროცედურაში ან რეექსპორტში.

6. დაგირავებული საქონლის საქართველოს სამოქალაქო კოდექსის 283-ე მუხლის შესაბამისად რეალიზაციის შემთხვევაში, მყიდველი ვალდებულია, საკუთრების უფლების შეძენიდან არაუგვიანეს 30 კალენდარული დღისა, განახორციელოს ამ საქონლის დეკლარირება შესაბამის საბაჟო პროცედურაში ან რეექსპორტში.

7. ამ მუხლის მე-3, მე-5 და მე-6 პუნქტებით განსაზღვრულ შემთხვევებში, შესაბამისი ინფორმაცია შეიტანება წინმსწრებ საქონლის საბაჟო დეკლარაციაში, რომელიც ჩაითვლება ძალადაკარგულად.
მუხლი 7. საბაჟო საწყობიდან საქონლის გატანა

1. საბაჟო საწყობიდან საქონლის გატანისას საბაჟო ორგანოს წარედგინება საქონლისა და სატრანსპორტო საშუალების აღრიცხვის მოწმობა (შემდგომში – აღრიცხვის მოწმობა) ან საქონლის საბაჟო დეკლარაცია ან რეექსპორტის დეკლარაცია ან საბაჟო ორგანოსთვის მისაღები სხვა დოკუმენტი (TIR-წიგნაკი, საქონლის განკარგვის აქტი ან სხვ.).
[1. საბაჟო საწყობიდან საქონლის გატანისას საბაჟო ორგანოს წარედგინება საქონლისა და სატრანსპორტო საშუალების აღრიცხვის მოწმობა (შემდგომში – აღრიცხვის მოწმობა) ან საქონლის საბაჟო დეკლარაცია ან რეექსპორტის დეკლარაცია ან საბაჟო ორგანოსთვის მისაღები სხვა დოკუმენტი (TIR წიგნაკი, ATA წიგნაკი, საქონლის განკარგვის აქტი ან სხვ.). (ამოქმედდეს 2020 წლის 1 სექტემბრიდან)]
2. საბაჟო ორგანო უფლებამოსილია, უზრუნველყოს სეს ესნ-ის 8429, 8701, 8702, 8703, 8704, 8705 და 8711 სასაქონლო პოზიციებით გათვალისწინებულ მექანიკურ სატრანსპორტო საშუალებებზე (რომლის შიგაწვის ძრავას ცილინდრის მუშა მოცულობა 50 სმ3-ზე მეტია, ხოლო ელექტროძრავის შემთხვევაში − მაქსიმალური გამომუშავებული სიმძლავრე 4 კვტ-ზე მეტია) და 8716 სასაქონლო პოზიციით გათვალისწინებულ მისაბმელებზე და ნახევრადმისაბმელებზე რეგისტრირებული ავტოსატრანსპორტო საშუალების საბაჟო დეკლარაციის, აგრეთვე საბაჟო პროცედურის/რეექსპორტის გამოყენებასთან დაკავშირებული ინფორმაციის საბაჟო საწყობისათვის მიწოდება წერილობითი ან/და ელექტრონული (მათ შორის, მონაცემთა ბაზის ერთიანი ელექტრონული დამუშავებისა და გადაცემის სისტემის გამოყენებით) ფორმით. ამასთან, ელექტრონულ დოკუმენტს და მის ამონაბეჭდს აქვს ისეთივე იურიდიული ძალა, როგორიც წერილობით დოკუმენტებს.

3. საბაჟო საწყობის პროცედურაში მოქცეული საქონელი, საბაჟო ორგანოს თანხმობით, შესაძლებელია დროებით ან სრულად გადატანილ იქნეს სხვა საბაჟო საწყობში ან ამ ინსტრუქციით განსაზღვრულ შენახვის სხვა ადგილზე. ამასთან, საქონლის დროებით გადატანა ხორციელდება გაფორმების საბაჟო ორგანოში იმპორტის გადასახდელის ოდენობის გარანტიის წარდგენით და აღრიცხვის მოწმობის გაცემით, ხოლო სრულად გადატანა – აღრიცხვის მოწმობის გაცემით და დანიშნულების საბაჟო ორგანოში ახალი საქონლის საბაჟო დეკლარაციის წარდგენით.

4. საბაჟო საწყობიდან ტრანზიტში გაცხადებული საქონლის გატანისას დეკლარანტის წარმომადგენელს უფლება აქვს, განახორციელოს საბაჟო ზედამხედველობას დაქვემდებარებული საქონლისა და ავტოსატრანსპორტო საშუალების/კონტეინერის ნიშანდება საბაჟო ორგანოს მიერ გაცემული იდენტიფიკაციის საშუალების გამოყენებით.

5. საბაჟო საწყობი უფლებამოსილია განახორციელოს საბაჟო ზედამხედველობას დაქვემდებარებული საქონლისა და სატრანსპორტო საშუალების ნიშანდება საბაჟო ორგანოს მიერ გაცემული იდენტიფიკაციის საშუალებების გამოყენებით.

6.  ამ მუხლის მე-4 და მე-5 პუნქტებით გათვალისწინებულ შემთხვევებში, საბაჟო საწყობი/დეკლარანტის წარმომადგენელი ვალდებულია მომდევნო სამუშაო დღის ბოლომდე შემოსავლების სამსახურის ვებგვერდზე (www.rs.ge) გადასახადის გადამხდელის პირადი გვერდის მეშვეობით ასახოს ინფორმაცია განხორციელებული ნიშანდების თაობაზე.
საქართველოს ფინანსთა მინისტრის 2020 წლის 1 მაისის ბრძანება №103 - ვებგვერდი, 04.05.2020წ.
მუხლი 8. საქონლის შენახვა საბაჟო ორგანოს საწყობში
1. საბაჟო ორგანოს საწყობში შესაძლებელია განთავსდეს:

ა) დროებით შენახული ან საბაჟო საწყობის პროცედურაში მოქცეული საქონელი;

ბ) საბაჟო კონტროლის ზონის ტერიტორიაზე აღმოჩენილი უპატრონო (მიტოვებული) საქონელი ან/და სატრანსპორტო საშუალება;

გ) ჩამორთმეული საქონელი ან/და სატრანსპორტო საშუალება საბაჟო სამართალდარღვევის საქმის განხილვამდე, კანონმდებლობით დადგენილი ზოგიერთი კატეგორიის საქონლის მიმართ დაწესებული შენახვის განსაკუთრებული რეჟიმის გათვალისწინებით;

დ) მოთხოვნის უზრუნველყოფის საშუალებად დაგირავებული საქონელი ან/და სატრანსპორტო საშუალება;

ე) უსასყიდლოდ ჩამორთმეული ან სახელმწიფო საკუთრებაში მიქცეული ან თვითმმართველი ერთეულის საკუთრებაში გადაცემული საქონელი ან/და სატრანსპორტო საშუალება უფლებამოსილი ორგანოსათვის გადაცემამდე, კანონმდებლობით დადგენილი ზოგიერთი კატეგორიის საქონლის მიმართ დაწესებული შენახვის განსაკუთრებული რეჟიმის გათვალისწინებით;

ვ) საბაჟო გამშვები პუნქტის სამოქმედო ტერიტორიაზე შემოტანილი საქონელი, რომელზეც საბაჟო ორგანოში არ არის წარმოდგენილი საქართველოს საბაჟო ტერიტორიაზე შემდგომი გადაადგილებისათვის კანონმდებლობით გათვალისწინებული დოკუმენტი (ნებართვა, სერტიფიკატი და სხვა);

ზ) საქართველოს საბაჟო ტერიტორიიდან გატანას ან განადგურებას დაქვემდებარებული, საქართველოს საბაჟო ტერიტორიაზე უკვე შემოტანილი აკრძალული საქონელი, რომლის შემოტანა იკრძალება საქართველოს საბაჟო ტერიტორიაზე;

თ) საქონელი, რომლის მიმღებს ან იმპორტიორს წარმოადგენს „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონით გათვალისწინებული სამინისტრო ან მის გამგებლობაში არსებული სახელმწიფო საქვეუწყებო დაწესებულება ან ადგილობრივი თვითმმართველობის ორგანო;

ი) დროებით დასაწყობებული საქონელი, მის მიმართ საბაჟო პროცედურის სახის განსაზღვრის დასრულებამდე ან რეექსპორტამდე;

კ) საფოსტო გზავნილით შემოტანილი საქონელი.

2. მგზავრის მომართვის საფუძველზე საბაჟო ორგანოს საწყობი უფლებამოსილია, საქონელი შეინახოს 20 კალენდარული დღის განმავლობაში, რომელიც შესაძლებელია გააგრძელდეს 10 კალენდარული დღით.

3. საბაჟო ორგანოს საწყობში საქონლის დროებით შენახვა ხორციელდება:

ა) ამ მუხლის პირველი პუნქტის „ა“, „თ“ და „ი“ ქვეპუნქტებით და მე-2 პუნქტით გათვალისწინებულ შემთხვევებში – დეკლარანტის მიერ დროებით შენახვის დეკლარაციის წარდგენით;

ბ) სხვა შემთხვევებში – საბაჟო ორგანოს უფლებამოსილი პირის გადაწყვეტილებით და დროებით შენახვის დეკლარაციის შევსებით, გარდა ამ მუხლის მე-4 პუნქტით გათვალისწინებული შემთხვევისა.

4. საფოსტო გზავნილით შემოტანილი საქონლის საბაჟო ორგანოს საწყობში დროებით დასაწყობებისას დროებით შენახვის დეკლარაცია არ წარედგინება და საქონელი აღირიცხება მონაცემთა დამუშავების ავტომატიზებული სისტემის მეშვეობით, შემოსავლების სამსახურის უფროსის ბრძანებით დამტკიცებული ფორმის შესაბამისად.

5. საბაჟო ორგანოს საწყობში სატრანსპორტო საშუალების განთავსებისას სატრანსპორტო საშუალება ექვემდებარება დამატებით სავალდებულო დალუქვას. დამატებითი ლუქის დადება დალუქულ სატრანსპორტო საშუალებაზე არ იწვევს საბაჟო ორგანოს შესაბამისი თანამშრომლის პასუხისმგებლობას დეკლარანტის მიერ წარმოდგენილი სატრანსპორტო დოკუმენტების ან მოწმობის საფუძველზე შევსებულ დროებით შენახვის დეკლარაციაში ასახული მონაცემების ფაქტობრივი სიზუსტის მიმართ.
მუხლი 9. აღრიცხვის წარმოება

1. დეკლარანტმა, პროცედურის მფლობელმა ან ნებისმიერმა პირმა, რომელიც ახორციელებს საქონლის შენახვასთან დაკავშირებულ საქმიანობას, საქართველოს საბაჟო კოდექსის 112-ე მუხლის შესაბამისად, უნდა აწარმოოს შემდეგი მონაცემების აღრიცხვა და შენახვა:

ა) საბაჟო საწყობის პროცედურაში მოქცევის საბაჟო დეკლარაციის ნომერი, ხოლო იმ შემთხვევაში, თუ სპეციალური პროცედურა დასრულებულია საქართველოს საბაჟო კოდექსის 113-ე მუხლის პირველი ნაწილის შესაბამისად, აგრეთვე ინფორმაცია პროცედურის დასრულების შესახებ;

ბ) საბაჟო დოკუმენტების, მათ შორის, საქონლის სპეციალურ პროცედურაში მოქცევასთან დაკავშირებული ნებისმიერი დოკუმენტისა და პროცედურის შესაბამის შესრულებასთან დაკავშირებული დოკუმენტების მაიდენტიფიცირებელი მონაცემები;

გ) დეტალები საქონლის იდენტიფიკაციისთვის საჭირო ნიშნების, საიდენტიფიკაციო ნომრების, შეფუთვის რაოდენობისა და სახეობის, საქონლის რაოდენობისა და ნორმალური კომერციული ან ტექნიკური აღწერილობისა და, საჭიროების შემთხვევაში, კონტეინერის საიდენტიფიკაციო ნიშნების შესახებ; 

დ) საქონლის ადგილმდებარეობისა და მისი ნებისმიერი გადაადგილების შესახებ ინფორმაცია;

ე) საქონლის საბაჟო სტატუსი;

ვ) საქონლის მიმართ გამოყენებული დასაშვები ქმედებების და ამ ქმედებების შედეგად საქონლის კლასიფიკაციის ცვლილების შესახებ მონაცემები; 

ზ) საქართველოს საბაჟო კოდექსის 54-ე მუხლის პირველი ნაწილით გათვალისწინებულ შემთხვევებში, საქონლის დასაწყობების ან/და საქონლის მიმართ დასაშვები ქმედებების ხარჯი;

თ) მონაცემები, რომლებიც უზრუნველყოფს ეკვივალენტური საქონლის გამოყენების საბაჟო ზედამხედველობისა და კონტროლის განხორციელების შესაძლებლობას;

ი) საჭიროების შემთხვევაში, პროცედურის მფლობელის უფლებებისა და მოვალეობების სხვა პირისათვის გადაცემის შესახებ მონაცემები;

კ) განსაკუთრებული შემთხვევებში, საბაჟო ორგანოს მიერ მოთხოვნილი დამატებითი ინფორმაცია.

2. საბაჟო ორგანოს მიერ შესაძლებელია არ იქნეს მოთხოვნილი ამ მუხლის პირველი პუნქტით გათვალისწინებული ინფორმაცია, თუ ასეთი ინფორმაციის არარსებობა არ დააბრკოლებს სპეციალური პროცედურის გამოყენებაზე საბაჟო ზედამხედველობისა და კონტროლის განხორციელებას.
მუხლი 10. ეკვივალენტური საქონლის გამოყენება

1. პროცედურის მფლობელის მოთხოვნის შემთხვევაში, საბაჟო ორგანო უფლებამოსილია გასცეს ავტორიზაცია საბაჟო საწყობის პროცედურაში მოქცეული უცხოური საქონლის ნაცვლად ქართული საქონლის, როგორც ეკვივალენტური საქონლის გამოყენების შესახებ.
2. საქართველოს საბაჟო კოდექსის 117-ე მუხლის მე-4 ნაწილის შესაბამისად, ეკვივალენტური საქონლის საბაჟო საწყობის პროცედურაში გამოყენების ავტორიზაციის მინიჭების მიზნებისათვის, გადამწყვეტი მნიშვნელობა არ აქვს ეკვივალენტური საქონლის გამოყენება სისტემატურია თუ არა.

3. საბაჟო საწყობის პროცედურაში ეკვივალენტური საქონლის გამოყენება დაუშვებელია, თუ:

ა) საბაჟო საწყობის პროცედურაში მოქცეული საქონელი თავისუფალ მიმოქცევაში გაშვებისას დაექვემდებარებოდა ანტიდემპინგურ ღონისძიებას;
ბ) ეკვივალენტურ საქონლად გამოყენება შეეხება იმ საქონელსა და პროდუქტებს, რომლებზეც გენეტიკური მოდიფიციკაცია განხორციელდა ან რომლებიც შეიცავენ ელემენტებს, რომლებზეც გენეტიკური მოდიფიკაცია განხორციელდა.

4. საქართველოს საბაჟო კოდექსის 117-ე მუხლის მე-3 ნაწილის შესაბამისად, ეკვივალენტურ საქონელს უნდა გააჩნდეს იგივე სეს ესნ-ის კოდი თერთმეტნიშნა დონეზე, იგივე ხარისხი და ტექნიკური მახასიათებლები, რაც აქვს საქონელს, რომელსაც იგი ანაცვლებს.
5. საბაჟო საწყობის პროცედურაში მოქცეული საქონლის ნაცვლად ეკვივალენტური საქონლის შენახვის შემთხვევაში, ეკვივალენტური საქონელი განიხილება როგორც უცხოური საქონელი, ხოლო მის მიერ ჩანაცვლებული, საბაჟო საწყობის პროცედურაში მოქცეული საქონელი განიხილება როგორც საქართველოს საქონელი.
მუხლი 11. საბაჟო ვალდებულების სპეციალური წესით გაანგარიშება
როდესაც საბაჟო საწყობის პროცედურაში მოქცეული საქონლის მიმართ ამ ინსტრუქციის მე-5 მუხლის პირველი პუნქტით გათვალისწინებული ქმედებების განხორციელების შედეგად შეიცვალა საქონლის სეს ესნ-ის კოდი, საქართველოს საბაჟო კოდექსის 54-ე მუხლის მე-4 ნაწილის შესაბამისად, საბაჟო ვალდებულება გაანგარიშდება საბაჟო საწყობის პროცედურაში მოქცეული საქონლის თავდაპირველი სეს ესნ-ის კოდის გათვალისწინებით, იმ შემთხვევაში, თუ საბაჟო საწყობის პროცედურაში მოქცეული საქონელი თავისუფალ მიმოქცევაში გაშვების პროცედურაში დეკლარირებისას დაექვემდებარებოდა ანტიდემპინგურ ღონისძიებას.
